
ЧӐВАШ 
ЛИТЕРАТУРИН 
АНТОЛОГИЙӖ 

поэзи 



Вениамин Тимаков 

ЧУНРИ СУКМАКСЕМ 
Вӑрман эп. Ман уҫланкӑра 
Асамлӑ Сольвейг пӳрчӗ пур. 
Кӗрхи хӗвеллӗ юрӑра 
Васкавсӑр ирӗлет хӗн-хур. 

Пӳрт умӗнчи ҫулҫӑсенче 
Шӑпа салхуланса кулать. 
Шанӑҫпала ик чӳрече 
Шуҫӑм ҫути пек ҫуталать. 

Кунтах Нарспи утса иртет, 
Асамлӑ Сольвейгӑн хӑни. 
Юман патне ҫитсе хӳхлет: 
«Ӑҫта, ӑҫта эс, чун савни?!» 

Ача пек ҫутӑ юмахсем 
Иртеҫ Татьянӑна йӑтса. 
Юлаҫҫӗ ырӑ упасем 
Хаваслӑ кӑмӑлпа пӑхса. 

Кӗсле кӗвви янранипе 
Пилеш хуллен-хуллен ташлать. 
Такам асамлӑ аллипе 
Мана ун еннелле туртать. 

Ах, кам ку Ватӑ асатте! 
Вӑл ҫитнӗ ик ҫӗр-виҫ ҫӗре. 
Ним ӑнланми ҫӗн ӗмӗрте 
Пурнать сӑнарӗ кӗвӗре. 

Ав пӳрнесем сӗртӗннипе 
Янраҫҫӗ кӗмӗл хӗлӗхсем. 
Чӗтреҫҫӗ пӗлӗт варринче 
Самолетсен шур йӗрӗсем. 

Шыратӑп ыттисем курман 
Упа сарри ҫеҫкисене. 
Хальччен манра мӗскер пулман 
Кӗресшӗн манӑн чӗрене. 


